
Гульня-падарожжа 
“Маленькія грамадзяне вялікай краіны”
Станцыя “Мая Радзіма – Беларусь”

Мэта: фарміраванне ў малодшых школьнікаў актыўнай грамадзянскай пазіцыі, каштоўнасных адносін да гісторыі і культуры роднага краю.
Задачы: 
пашыраць веды вучняў аб гісторыка-культурнай спадчыне Беларусі;
ствараць умовы для развіцця пазнавальнай актыўнасці, інтэлектуальных магчымасцей і творчых здольнасцей вучняў, іх камунікатыўнай культуры;
спрыяць выхаванню ў вучняў цікавасці да гісторыі роднай краіны; пачуцця дачынення да яго мінулага і сучаснасці, разумення адказнасці за будучыню сваёй краіны;
              пашырыць прадстаўленні вучняў аб міры як абсалютнай каштоўнасці;
выпрацоўваць  у вучняў патрэбу ў набыцці ведаў, развіваць кемлівасць, мысленне, памяць, увагу, кругагляд дзяцей.
Форма правядзення: гульня-падарожжа.
Клас: 3 
Абсталяванне: дзяржаўная сімволіка, ілюстраваная карта Беларусі, партрэты знакамітых дзеячаў гісторыі і культуры Беларусі, знакамітых землякоў, якія ў сваіх творах і працоўнай дзейнасцю праславілі нашу краіну, сваю малую радзіму, заданні на картках, малюнкі кветак, пазлы “Беларусь і суседзі “ ў канвертах,  намаляваны квадрат, які складаецца з дзевяці сектараў, пад назвай кожнага сектара магнітамі прымацаваны заданні:
	Маёй Радзімы дзіўны свет
	Сімвалы дзяржавы
	Беларусь і суседзі

	Славутыя землякі
	Беларускія народныя гульні
	Беларусы – народ працавіты

	Знаўцы сваёй краіны 
	Нашы святы 
	Беларускія стравы





Ход мерапрыемства:
I Арганізацыйны момант
II Арыентацыйна-матывацыйны этап
Настаўнік: 
                    ***   
[bookmark: _GoBack]О, край родны, край прыгожы!
Мілы кут маіх дзядоў!
Што мілей у свеце божым
Гэтых светлых берагоў,
Дзе бруяцца срэбрам рэчкі,
Дзе бары-лясы гудуць,
Дзе мядамі пахнуць грэчкі,
Нівы гутаркі вядуць;
Гэтых гмахаў безгранічных
Балатоў тваіх, азёр,
Дзе пад гоман хваль крынічных
Думкі думае прастор;
Дзе увосень плачуць лозы,
Дзе вясной лугі цвітуць,
Дзе шляхом старым бярозы
Адзначаюць гожа пуць?
Урывак з паэмы "Сымон-музыка"
Якуб Колас

Настаўнік: 
- Сябры, вельмі хочацца, каб вы ведалі гісторыю сваёй краіны і неслі ў сэрцы любоў і павагу да роднай зямлі. Каб родным краем ганарыцца, трэба шмат пра яго ведаць. 
-Вядомы гістарычны факт, што Беларусь вяла абарончыя войны, бараніла сваю незалежнасць, ніколі не нападала першай, не з’яўлялася абвяшчэнцам вайны. Мы – мірная краіна і краіна-міратворац.  Наша знешняя палітыка міралюбівая, шматвектарная. У цяперашні час наша краіна названа сімвалам міру. Беларускі народ умее помніць урокі мінулага, шанаваць чыстае мірнае неба над галавой і спакой у грамадстве. 
-Мірнае жыццё – гэта найвялікшая каштоўнасць. Спадзяюся, што сёння мы будзем працаваць таксама ў міры і згодзе.
III Паведамленне тэмы і мэты
Настаўнік:
-Я запрашаю вас у падарожжа  пад назвай “Маленькія грамадзяне вялікай краіны”. Станцыя “Мая Радзіма – Беларусь”. Гэта падарожжа будзе незвычайным.  Прапаную вам гульню, у ходзе якой вы даведаецеся шмат цікавага і  зможаце падзяліцца сваімі ведамі  з  аднакласнікамі, а таксама прадэманстраваць уменне працаваць у камандзе.
-У гульні прымаюць удзел тры каманды. За правільныя адказы каманды атрымліваюць кветку і размяшчаюць на лясных палянах, якія ляжаць  на сталах.
Настаўнік:  Беларусь славіцца  сваімі  рэкамі, азёрамі, лясамі, лугамі. Таму прапаную назваць нашы каманды “Рачная”, Азёрная”, “Лясная”.

IV Асноўная частка

1) Маёй Радзімы дзіўны свет

Настаўнік. Як іншымі словамі мы можам назваць Беларусь?
· Радзіма – тут мы нарадзіліся.
· Бацькаўшчына – засталася нам ад бацькоў.
Настаўнік: Увага!

 “Паходжанне назвы Беларусь”

Даецца камандам хвіліна на абмеркаванне.
1) Белая – вольная, незалежная.
2) Жылі светлавалосыя і яснавокія людзі.
3) Насілі льняную вопратку белага колеру.

Настаўнік. Гульня “Маўчанка”. Напішыце на лістку усе абласныя цэнтры Беларусі. Даецца адна хвіліна. Капітаны выходзяць да дошкі.
(Гродна, Брэст, Мінск, Гомель, Віцебск, Магілёў.)
Настаўнік. Зараз пакажыце на карце.
У Рэспубліцы Беларусь 6 абласцей, якія падзяляюцца на 118 раёнаў.
Настаўнік. Сталіца Беларусі - ……(Мінск).
Прэзідэнт Беларусі: ……(Аляксандр Рыгоравіч Лукашэнка).

2) Сімвалы дзяржавы
Настаўнік. Якія галоўныя сімвалы дзяржавы вы ведаеце?
(Дзяржаўны сцяг Рэспублікі Беларусь, беларускі герб , гімн Беларусі.)
Настаўнік. Увага! Абмяркуйце ў камандах, што азначае кожны колер на дзяржаўным сцягу  Беларусі?
1) Лічыцца, што чырвоны колер асацыюецца з агнём ці з сонцам.
2) Зялёны колер сімвалізуе лясы і балоты Беларусі, вясенняе абуджэнне прыроды пасля зімы.
3) Белы колер выкарыстоўваецца як аснова для арнаменту і сімвалізуе:
· свет паўдзённага сонца;
· гасціннасць беларусаў;
· свабоду, чысціню і бязгрэшнасць краіны;
· назва краіны (“Белая Русь”).
Настаўнік. Увага!  Дадатковае пытанне. Давайце нагадаем, што сімвалізуе наш арнамент?
Арнамент сімвалізуе працавітасць і працоўнае майстэрства як перадумову кожнага шчаслівага лёсу. 

3) Беларусь і суседзі

Настаўнік.  Мы — беларусы. Нас называюць памяркоўнымі, шчырымі і гасціннымі людзьмі.
Зараз прапаную вам сабраць пазлы  “Беларусь і суседзі” (заданне ў канвертах)
1)Польшча
2)Літва
3)Латвія
4)Расія
5)Украіна
Настаўнік. Зараз пакажыце на карце.

4) Славутыя землякі

Настаўнік. Уладзімір Караткевіч казаў: “Хто забыў сваю мову – усё згубіў”. Зараз размова пойдзе пра славутых беларусаў.

Каманды выцягваюць па тры фотаздымкі знакамітых беларусаў, якіх трэба пазнаць. Гэта могуць быць фотаздымкі Янкі Купалы, Якуба Коласа, рэпрадукцыі карцін «Ефрасіння Полацкая», «Францыск Скарына» і інш.

5) Беларусы – народ працавіты
Настаўнік.  Беларусы – народ працавіты. Аб працы складзена шмат прыказак і прымавак.
Кожнай камандзе па чарзе прапануецца пачатак прыказкі, трэба яе закончыць. Прыказкі гучаць да таго часу, пакуль адна з каманд не зробіць памылку ці не спыніцца, бо не будзе ведаць працяг.

Радзіма –матка, чужына – ( мачыха).
Той Бацькаўшчыну любіць, хто ёй (сумленна служыць).
У сваім краі, (як у раі.)
Бацькоў не цурайся, Радзімы (не выракайся.)
Усюды добра…. (а дома лепей.)
Адклад не ідзе на …(лад).
Дзе няма ахвоты, там няма… (работы).
Ранняя  птушка зерне клюе, а позняя вочкі …(трэ).
Хто любіць працаваць – той не будзе доўга … (спаць).
З рамяством дружыць – у жыцці … (не тужыць).
Адным махам дрэва не … (зваліш).
Дзе гультай ходзіць, там ніва … (не родзіць).
Дзе шчырая праца, там густа, а дзе лянота – там … (пуста).

6) Беларускія народныя гульні

Настаўнік. Народныя гульні з даўніх часоў былі не проста забавай, але і сродкам выхавання падрастаючага пакалення. Без іх не абыходзілася ні адно свята. Беларускія народныя  гульні – гэта спадчына, якую мы атрымліваем ад бацькоў, дзядуль і бабуль і павінны перадаць іншым пакаленням, каб аберагчы і ўзбагаціць духоўны скарб свайго народа.
Настаўнік. Прапаную зараз пагуляць  у беларускую народную гульню «Конікі” .

Конікі
Задача: удасканальваць навыкі скачкоў на дзвюх нагах, або адной назе; развіваць трываласць.
Апісанне гульні: у сярэдзіне пляцоўкі чэрціцца такі  круг, каб у ім маглі свабодна размясціцца ўсе гуляючыя. Гульцы выбіраюць “шпака”, які становіцца ў круг, “конікі” – за кругам. “Шпак”, скачучы на дзвюх нагах, ловіць “конікаў”, якія падбягаюць да круга, а пры набліжэнні “шпака” – адбягаюць.
        Злоўлены гулец становіцца ў круг і робіцца “шпаком”. Новы “шпак” павінны перамяшчацца такім жа чынам. “Конік” лічыцца злоўленым, калі “шпак” дакранецца да яго. Гульня заканчваецца, калі ўсе гульцы збяруцца ў сярэдзіне круга.
Правілы гульні:  “шпак” не мае права мяняць спосаб перамяшчэння.


7) Знаўцы сваёй краіны

Настаўнік. Мы з вамі жывем  ў прыгожай краіне, якую Янка Сіпакоў назваў «зялёным лістком на планеце Зямля». Зараз я прапаную вам  падзяліцца сваімі ведамі і паказаць эрудыцыю ў інтэлектуальнай віктарыне “Знаўцы сваёй краіны” 
(Камандам па чарзе задаюцца пытанні.)
1. Асноўны закон Рэспублікі Беларусь. (Канстытуцыя.)
2. У якім горадзе беларусі выпускаюць самыя вялікія самазвалы ў міры? (Жодзіна, БелАЗ)
3. Якая жывёла з Чырвонай кнігі РБ з’яўляецца героям многіх народных казак? (Буры мядзведзь.)
4. Якая жывёла з’яўляецца сімвалам Белавежскай пушчы? (Зубр.)
5. Назавіце расліну, якую называюць паўночным шоўкам, золатам  Беларусі. Яго кветка упрыгожвае герб краіны. (Лён.)
6. Збожжавая культура, мука з якой выкарыстоўваецца для вырабу хлеба. (Жыта.)
7. Назва мінскага завода халадзільнікаў. (Атлант.)
8. Марка вядомага ў многіх краінах трактара.(Беларус.)
9. Горад, дзе працуе завод сельскагаспадарчага машынабудавання.(Гомель.)
10. Рэчыва, якое выціскаюць з ільну.(Алей.)
11. Горад, у якім вырабляюць шыны для машын.(Бабруйск, Белшына.)
12. Сельскагаспадарчая культура, якую называюць другім хлебам.(Бульба.)
13. Якое дрэва самае распаўсюджанае ў Беларусі? (Сасна.)
14. Як называецца нацыянальны парк на тэрытарыі Беларусі, адзін з самых старажытных лясоў Еўропы? (Белавежская пушча.)
15. Якое дрэва самае даўгавечнае ў беларускіх лясах? (Дуб.)
16. Працавіты як… (Мурашка.)
17.Якая птушка выводзіць птушанят у лютыя маразы? (Крыжадзюб.)
18.Які звер лёгка бегае па багністых балотах? (Лось.)
19.Назавіце галоўныя рэкі Беларусі. (Нёман, Заходняя Дзвіна, Днепр, Прыпяць.)
20.Чаму нашу краіну называюць сінявокай? Назавіце самае вялікае возера ў Беларусі, пакажыце яго на карце.
21. Як завуць першадрукара Беларусі? (Францыск Скарына)

8) Нашы святы

Настаўнік.  Нашы продкі не толькі добра працавалі, але ўмелі яшчэ добра адпачыць. У залежнасці ад гадавога цыклу, святы былі зімовымі, вясновымі, летнімі і восеньскімі

Настаўнік. Спалучыце стрэлкай назву свята і пару года, у якую яно святкуецца.
Вялікдзень                                          зіма
Каляды                                                вясна
Дажынкі                                               лета
Купалле                                                восень


Настаўнік. Было б сумна, калі б не было свята ў жыцці чалавека. А якія святы  адзначаюць вашы бацькі?

Дадатковае заданне: назваць свята, якое ў нашых продкаў пачыналася са спальвання “зімы”, ля вогнішча са смехам і жартамі гулялі ў розныя гульні, спявалі песні, вадзілі карагоды на горках, бо так было бліжэй да неба і сонейка. (Гуканне вясны.)

9) Беларускія  стравы

Настаўнік. А зараз нагадаем нашу беларускую нацыянальную кухню. Усе ў свеце ведаюць, што наш народ вельмі гасцінны, добразычлівы.
Народ беларускі – гасцінны народ.
Ён любіць прыгожыя святы,
Дзе столькі вясёлых, цудоўных прыгод,
Дзе стол накрываюць багаты.
А стравы такія, што нашы дзяды
Калісьці яшчэ гатавалі,
Далёкія продкі нам цераз гады
Рэцэпты тых страў перадалі.

Конкурс “Беларускія стравы”
(Прадстаўнікі каманд  з заплюшчанымі вачыма па чарзе дастаюць з мяшочка  гародніну, адгадваюць яе. Потым называюць беларускія стравы, ў якіх гэтая гародніна выкарыстоўваецца.)

Настаўнік.  
Асноўным прадуктам харчавання быў хлеб з жытняй мукі, часта з дадаткамі ячменнай, пшанічнай, грэцкай, аўсянай.. Мучныя вырабы з пытляванай пшанічнай мукі (пірагі, бліны, караваі) выпякаліся ў асноўным на святы. Апроч хлеба, з мукі вараць кашы, робяць клёцкі, лазанкі, калдуны і інш. Cамая папулярная гародніна — капуста, якую вараць, тушаць, квасяць і выкарыстоўваюць для гатавання розных страў, напрыклад бігасу, а таксама буракі, з якіх у прыватнасці гатуюць халаднік, і морква.
Асабліва вядомыя стравы з сырой дранай бульбы запазычаныя калісьці з нямецкай кулінарыі — бабка, дранікі, клёцкі, капытка. 
Мясныя стравы даўней гатавалі ў асноўным на святы, пераважна зімовыя.

V Падвядзенне вынікаў
Настаўнік: 
-Вось і скончылася наша падарожжа. У час гульні вы мяне парадавалі сваімі ведамі, эмоцыямі, здольнасцямі. Дзякую! Кожны з вас аказаўся пераможцай у гэтай цудоўнай гульні.  Спадзяюся, вы будзеце любіць беларускую мову, ведаць нашу гісторыю, паважаць культуру. Ва ўсіх камандах прыгожа заквітнелі на сталах лясныя зялёныя  паляны.
-А як вы думаеце, што трэба зрабіць кожнаму з нас, каб наша Радзіма квітнела? (Адказы вучняў.)

-Гавораць: “Дзе нарадзіўся, там і згадзіўся”. Гэта аб прыхільнасці чалавека да таго месца, дзе ён нарадзіўся, дзе рос, дзе набываў сяброў; аб прыхільнасці да сваёй працы, да людзей з іх звычаямі і традыцыямі. У кожнага з нас свая дарога у жыцці, свой шлях, але няхай у сэрцы кожнага з нас жыве любоў да роднай зямлі, роднага краю, да роднага пасёлку і вуліцы, на якой вы жылі. Няхай у сэрцы кожнага з вас жыве любоў да сваёй краіны, да сваёй малой радзімы…

Настаўнік:
-У першую чаргу кожнаму чалавеку патрэбна любіць і берагчы сваю малую радзіму, клапаціцца аб ёй, тады наша Беларусь  будзе прыгожай, чыстай, утульнай і цудоўнай.


VI Этап рэфлексіі

Прыём “Працягні сказ”

“Я люблю свой родны край  за …”

Прыём “Адкрытая кафедра”

“Калі ўвесь свет мяне чуе, то я хацеў(ла) бы сказаць ...”








